
Anyapadesha Shatakam

అన్యాపదేశశతకమ్

॥ శ్రీః  ॥
ఛాయావృక్షముపాశ్రయన్తి  పథిషు శ్రాన్తా  హి పాన్థాః  సమం

తేష్వేకోఽస్య శుభం శుభేన మనసా హృష్యన్ననుధ్యాయతి ।
అన్యో హర్తుమపేక్షతేఽస్య విటపానాధారయష్టేః  కృతే

కశ్చినిశ్చినుతే కవాటఫలకం కర్తుం తమేవ క్షణాత్ ॥ ౧॥
శ్వానః సన్త్యభితోఽపి దన్తముకులవ్యావర్తనోత్పాటిత-
స్వైరోత్తానితవిడ్వరాహపృథుకాః  కిం తైః  స్థితైర్వా   మృతైః  ।

వస్తవ్యం గిరిరాజమౌలిషు విహర్తవ్యం పునః స్వేచ్ఛయా
హన్తవ్యాః కరిణో మృగేన్ద్ర  ఇతి చ ప్రాప్తవ్యముచ్చైర్యశః    ॥ ౨॥

కిం పుష్ణాసి  మృగాన్మృగాదనకులాత్కిం వా పరిత్రాయసే
త్వద్భాగ్యేన తథాప్యమీ వనభువి స్వైరం  చరిత్వా తృణమ్ ।

త్వాం రాజానముపాసితుం యది కిల శ్రద్ధాం   నిబధ్నన్తి త-
కి పారీన్ద్ర  గుహాగృహాదపి వినిర్గన్తుం  తవైష  శ్రమః  ॥ ౩॥

ఉన్ముచ్య స్వజనానుపేక్ష్య తృణవత్ప్రాణానపి ప్రేయస -
స్తీర్వా దుస్తరమర్ణవం  చ వణిజః ప్రాప్తాః  పటీరాశయా ।

శ్వాసైస్తే   వినివర్తితాః ప్రతిభయైః   స్వస్థో భవాతః పరం
త్వం వా కేవలమఙ్గమఙ్గమురగ   వ్యాలిమ్ప గన్ధద్రవైః    ॥ ౪॥

భ్రాన్త్వా  దిగ్వలభీర్విచిత్య విపినాన్యాసాద్య దైవాదిహ
క్వాపి క్వాపి ముఖేన కేవలమథైకైకాం   శలాకాం హరన్ ।

కృత్వా నీడకుటీం చిరాత్తరుశిరస్యధ్యాస్తయావన్న తాం
కాకస్తావదహో తదేవ విపినం దగ్ధం  దవజ్వాలయా ॥ ౫॥

నామ్భోజాయ శశీ న చాపి శశినే యద్రోచతేఽమ్భోరుహం
కిం తేన క్షతమస్తి కిఞ్చన జగత్యేతస్య వా తస్య వా ।

లోకానన్దకయోః  పరం త్విహ తయోః ప్రేమ్ణైవ   భావ్యం మిథ-

స్తచ్చేన్నాజని తత్ప్రరూఢమయశః స్ఫారం విధేః కేవలమ్ ॥ ౬॥
అస్తప్రత్యుపకారగన్ధమకృతస్వప్రార్థనాపేక్షమ    -

ప్యమ్భోభిర్భువమార్ద్రయన్తి  జలదా జీవన్త్యతో జన్తవః ।
దైవజ్ఞః   పునరస్తి వృష్టిరితి  వాగేకా మయోక్తేతి య-

ద్విశ్వం క్రీతమివాధిగచ్ఛతి  తదేవాఘూర్ణతే  మర్మణి ॥ ౭॥
అస్తి స్వాదు ఫలం కిమస్తి కిమథ ఘ్రాతుం  క్షమః కోరక-
స్తద్విశ్రామ్యతు  నామ భోక్తుముచితం పత్రం  కిమస్త్యన్తతః  ।

సేవ్యో హన్త యదీదృశోఽపి మనుజైర్వృనాధమః  పిప్పలో
దుఃస్వాతన్త్ర్యమిదం  విధేః కథయ తత్కస్యాగ్రతో  రుద్యతామ్ ॥ ౮॥

సర్వాసాం సరితాం పతిర్యది యది వ్యాప్తాః సమస్తా దిశః
కల్పాన్తేష్వపి వా న శుష్యతి యది స్వైరం  తదఙ్గీకృతమ్  ।

అమ్భః స్వాదు పిపాసతః పథి పరిశ్రాన్తస్య   పాన్థస్య  కిం
తేన స్యాత్ఫలమర్ణవోఽయమితి  చేదిన్దుగ్రహే   స్నాస్యతామ్ ॥ ౯॥

స్థిత్వా  తీరభువి ప్రసార్య  సరసి స్వైరం  కరాగ్రం  పయః
పాతవ్యం పిబ తావతా న విరమేద్దన్తీన్ద్ర    కిం తే తృషా ।

ఉన్మృద్నాసి తటీరపః కలుషయస్యున్మూలయస్యబ్జినీ -
హానిః కస్య తవైవ  మృగ్యముదకం భ్రాతః  పునస్తృష్యతః ॥ ౧౦॥

కో దోషః పరతో గతే మధుకరే క్రీతః  కిమేష త్వయా
క్రీతేనాపి  కిమాస్యతే క్వచిదిహ గ్లానోదరేణ  క్షణమ్ ।

జానాస్యేవమథాపి చేక్షిపసి తం కర్ణానిలైర్దూరతో  
దుర్ధర్షోఽసి   నిరఙ్కుశోఽసి భవతో మత్తేభ వక్తైవ  కః ॥ ౧౧॥

నేతవ్యః సమయః కియానివ సఖే కాక త్వయా భ్రామ్యతా
హంసీభూయ సుఖేన భుఙ్క్ష్వ  నలినీనాలాని పద్మాకరే ।

వ్యావర్తవ్యమిహాస్తి కిం విమలతా కిఞ్చిత్తు కార్యా తనో-

ర్హసత్వే  యది తే జనో వివదతే దణ్డ్యోఽహమస్మ్యగ్రతః   ॥ ౧౨॥
కిం త్వం దోహదమీహసే కిముదకైః  సిక్తోఽసి కిం కేనచి-
ద్బద్ధస్తే   సకృదాలవాలవలయః కిం తే మహీ సంస్కృతా ।

ద్విస్త్రిః  పుష్ప్యసి వాసరస్య న గుణాన్ధుత్తూర   తే నిహ్నువే
దుర్గన్ధో  న భవేదియాన్యది తతస్త్వం పారిజాతోఽసి నః ॥ ౧౩॥

గన్తవ్యం జలమధ్య ఏవ గతవన్మన్తవ్యమేతద్వపుః
క్షన్తవ్యా లవణానిలా ఇతి కృతం నిర్విద్య సాంయాత్రిక  ।

అన్తర్వేశ్మని హంసతూలశయనే సుప్త్వా సుఖం జాగ్రతో
హస్తాగ్రే ధనమేష్యతి స్వయమితి భ్రాతః  కిమాస్తే హృది ॥ ౧౪॥

ఆసీనః సుఖమాపణే యది వణిక్శ్రద్ధాలుభిః  ప్రార్థితః 
కిఞ్చిచ్ఛంసతి పఞ్చకం దశకమిత్యేతన్న తస్యాద్భుతమ్ ।

ఆపాతాలవిఘూర్ణితామ్భసి  చలత్యౌత్పాతికే మారుతే
మజ్జన్త్యామపి  నావి ముఞ్చతి న యస్తామేవ మూల్యస్థితిమ్  ॥ ౧౫॥

విద్ధం  మర్మసు యేన యేన గరలోన్మిశ్రా గిరః శ్రావితా
జజ్వాల జ్వలనాస్త్రవన్నిశి  నిశి క్రూరైః   కరైర్యః  సదా ।

సర్వే తే సుహృదో బభూవురధునా సఙ్గే మిథః కామినో-

ర్దౌర్జన్యస్య   విభావనాత్పరిణతౌ దూతీ పరం దూషితా ॥ ౧౬॥
సన్నద్ధేషు  పయోధరేషు చలితే మన్దం  పురోమారుతే

కాదమ్బైః  కమలాభిమానిభిరపి త్యక్త్వా సరః ప్రస్థితమ్   ।
మిథ్యారోపితపౌరుషైర్మధుకరైర్ముగ్ధైర్యదధ్యాసితం  

తస్యేదం ఫలమమ్భసా ప్రవహతా  సైవాబ్జినీ   మజ్జితా  ॥ ౧౭॥
సన్త్యక్తా యది కేతకీ త్రిభువనశ్లాఘ్యా   పురద్రోహిణా

తస్మిన్నేవ హి పర్యవస్యతి తతో వస్తుష్వసారజ్ఞతా  ।
కిం వేణీషు న తాం వహన్తి సుదృశః కిం సా న విక్రీయతే  ।

కిం నేమాముపలాలయన్తి రసికాః పృథ్వీభుజో మౌలిభిః ॥ ౧౮॥
కోణే క్వాప్యవతీర్య గాత్రమభితః  సిక్త్వా పయఃశీకరై -

రాస్వాద్యోదకమాగతోఽస్మి పునరిత్యాస్తే గజస్యాశయే ।
కాసారస్య దశా త్వసౌ కలుషితాన్యమ్భాంసి భగ్నాస్తటాః

ప్రధ్వస్తా  నలినీ కిమత్ర బహునా ఖాతవ్యమాస్తే పునః ॥ ౧౯॥
ద్యౌరిత్థం  క్షితిరిత్థమిత్థముదధేర్ముద్రేతి    కృత్వా స్థితిం

విశ్వస్యాహని విశ్రమాయ  శయితుం ప్రారమ్భి  ధాత్రా యదా ।
దగ్ధం  చణ్డకరైస్తదైవ     పవనైరౌత్పాతికైః   శోషితం

మేఘైః  ప్లావితమద్భుతైరపి   జగత్స్రష్టవ్యమాసీత్పునః  ॥ ౨౦॥
స్వస్తి స్వాగతమాస్యతే సుఖమమీ జాతాః కుతః పల్లవాః

anyApadeshashatakam.pdf 3



అన్యాపదేశశతకమ్

హన్తాసన్కుసుమాన్యపీహ కిమతో మాధ్వీ చ తత్రేక్ష్యతే  ।
కిం భృఙ్గా అపి సన్తి సాధు శిరసి న్యస్తం పదం శాఖినాం

ధుత్తూరాస్తి  న దుర్లభం  కిమపి తేయావద్వసన్తః సుఖీ ॥ ౨౧॥
దృష్టాశ్చన్ద్రసముద్గమాః    శతమతిక్రాన్తాః  శతం ప్రావృషః

సీమామేష న జాత్వలఙ్ఘత  కిలేత్యబ్ధిర్న  విశ్వస్యతామ్ ।
యోఽసౌ శేత ఇవాయమేవ విధినా వామేన చేచ్చాల్యతే

కా సీమేతి తదాస్తి కే జనపదాః కా మేదినీ కా దిశః ॥ ౨౨॥
సర్వత్ర స్రవతోఽస్య  కిఞ్చిదుదకం దిష్ట్యా  ముహూర్తే క్వచి-
చ్ఛుక్తీనాముదరేషు మౌక్తికమభూత్కాలే కదాచిత్కిల ।

అద్యత్వేఽపి తథా కరోతు పటుతా యద్యస్తి తద్ధూరతః
శుష్కైరేవ  తు గర్జితైర్వ్యథయతి   శ్రోత్రాణి   ధారాధరః ॥ ౨౩॥

ఆయుస్తే కియదస్తి తత్ర చ కియత్తారుణ్యమత్రాపి  ఖ-
ల్వర్ధం  నిర్గలితం  నిశాత్మకతయాయత్రాస్తి  సఙ్గో న తే ।

శేషాః సన్తి కతి క్షణాః ప్రణయజస్తత్రాపి   కోపో యది
వ్యర్థం  నిశ్చిను చక్రవాకి  జననం కస్తే హితం వక్ష్యతి ॥ ౨౪॥

సర్వేషాం విదితాః సుధాకరకరాః సాక్షాత్సుధారూపిణః
సన్దేహోఽపి  న తద్భుజః సుమనసో జాతా అమర్త్యా ఇతి ।

తానేవ హ్యుపభుఞ్జతే  ప్రతినిశం  దీనాశ్వకోరా ఇమే
క్షీయన్తే తృణవచ్చ కో ను గహనాం జానాతు ధాతుర్గతిమ్  ॥ ౨౫॥

అర్చామః సతతం గణాధిపమథాప్యాఖూన్నిహన్మః శతం
ధ్యాయామో హృది భైరవం  తదపి తు ప్రోత్సారయామః  శునః ।

భూతేశం ప్రణుమస్తథాపి  శతశో భూతాన్నిగృహ్ణీమహే
న హ్యేకస్య గుణః పరస్య మహతో దోషానపి ప్రోణుతే  ॥ ౨౬॥

అన్తః క్షోభకృతః కతీహ తిమయః కత్యుచ్ఛ్రితాః పర్వతాః
కీహక్చాన్తరబిన్ధనో  హుతవహః కీదృక్చ నౌకాగతిః ।

ఆగచ్ఛత్ప్రతిగచ్ఛదుచ్చలదుపశ్లిష్యత్ప్రధావత్పత -
త్కల్లోలారభటీభిరేవ  జలధేః సర్వం తదాచ్ఛాద్యతే ॥ ౨౭॥

జామాతా కమలాక్ష ఏవ గృహిణీ గఙ్గా జగత్పావనీ
శీతాంశుప్రముఖాః  సుతా భగవతీ శ్రీరేవ  కన్యా స్వయమ్ ।

4 sanskritdocuments.org



అన్యాపదేశశతకమ్

ఈదృక్తే గృహమేధితా త్రిభువనాధారస్య  వారాన్నిధే
కః శక్నోతి జనో మనోరథపథేఽప్యేతావదుత్ప్రేక్షితుమ్ ॥ ౨౮॥

యన్మూలే నిఖిలాగమానుపదిశత్తత్త్వం  పరం శాఙ్కరం
యత్పర్ణే జగతాం నిధిః స తు వటో నామ్నాపి న స్వీకృతః ।

యచ్ఛాఖానిలయః పిశాచనిచయోయన్మూలగాః పన్నగా-

స్తస్యాశ్వత్థతరోః  పునః కతి నమస్కారాః కతి ప్రార్థనాః   ॥ ౨౯॥
ఆగచ్ఛన్త్యవగుణ్ఠయన్త్యథ  పునః పశ్యన్తి  జిఘ్రన్తి   చ

స్వారబ్ధం  మధు మక్షికా న కణమప్యస్య స్వయం భుఞ్జతే  ।
ధన్యస్త్వన్య ఉపేత్య నిర్దయమమూరుత్సారయన్దూరతః 

స్వాదం స్వాదమిదం స్వసమ్భృతమివ స్వచ్ఛన్దమానన్దతి   ॥ ౩౦॥
ఆసన్నో మధురాగతం వనభువః సామ్రాజ్యమిత్యద్భుతాః

శ్రూయన్తే  గిర ఏవ తత్త్వమిహ తు జ్ఞాతుం  విధాతుః క్షమమ్ ।
యత్పర్ణైస్త్రుటితం   యదప్యుపరతం పుష్పోద్గమైః   శాఖినాం

యద్గ్లానం  విటపైరిదం  పునరిహ ప్రత్యక్షమాలక్ష్యతే  ॥ ౩౧॥
ఉత్సన్నో మధురస్తి కోకిలరవైరుత్సన్నమస్త్యేతద -
ప్యుత్సన్నం మలయానిలైరిదమపి  ప్రాగేవ  జానీమహే ।

పాన్థాస్తుష్యథ  తావతైవ  కిమితి భ్రాన్తా  యది ప్రాణితి
స్తోకేనాపి మనోభవో గలతు వః ప్రాణేషు  శుష్కో గ్రహః  ॥ ౩౨॥

తిక్తాస్తే  విటపాస్త్వచో యది తతస్తిక్తాస్తతోఽపి  చ్ఛదా-

స్తేభ్యోఽపి ప్రసవాస్తతోఽపి  చ ఫలాన్యేవం న దృష్టం  క్వచిత్ ।
స్తౌమి త్వామథ వా న నిమ్బ భవతోఽప్యాసీద్యతః సమ్భవః

శ్రీమత్తత్కిల  నిమ్బబీజమవనౌ స్తుత్యం వచఃశాలినామ్ ॥ ౩౩॥
చూతాః పల్లవముద్రిన్తి    వితరన్త్యేతత్పికేభ్యస్తత-
స్తేఽప్యేతేన కుహూః కుహూరితి కలం కుర్వన్తి కూజామితి ।

నిమ్బోఽపి స్వయముద్గిరన్ఫలమనేనారాధయన్వాయసా -

న్కిచిత్తేషు తతో రటత్సు సఫలం జన్మ స్వకం మన్యతే ॥ ౩౪॥
భోజ్యం స్వాదు పయః స్థితిమణిగణైరాపిఞ్జరే    పఞ్జరే

దూరే చిన్తయితుం చ దంశమశకాః పారే గిరాం లాలనమ్ ।
సత్యం సర్వమథాపి కాననభువి స్వాచ్ఛన్ద్యమవ్యాహతం

ధ్యాయన్తీ విమనా మనాగపి శుకీ నాలమ్బతే నిర్వృతిమ్ ॥ ౩౫॥
ప్రాఙ్మేఘైః   కియదమ్బు పీతముదధేః పీతేఽపి వృష్టం  కియ-

ద్వృష్టే చాపి కియత్ప్రలీనమవనౌ పీతం కియత్ప్రాణిభిః ।
నేదం కశ్చన వేద యత్తు కిమపి ప్రాపావశిష్టం   పున-
ర్ఘర్మాన్తే  సరితాం ముఖేన తదభూదీర్ష్యాస్పదం  పశ్యతామ్ ॥ ౩౬॥

మేఘ ద్వారతయా విధాయ భువనాన్యాప్లావస్యమ్భసా
చన్ద్రం  ద్వారతయా విధాయ సవితః పుష్ణాసి  సర్వోషధీః ।

యత్త్వీషత్తపసీవ తత్తు కురుషే స్వేనైవ  తేనాధునా
దాతృత్వం ఘనచన్ద్రయోః  పరిణతం క్రౌర్య  తు శిష్టం  త్వయి ॥ ౩౭॥

ద్వారం న ప్రజహాతు  జాతు నియతం జాగర్తు రాత్రీరపి
స్వల్పేనాపి ముదం ప్రయాతు  కిమతః శ్వా శ్వైవ  తావానపి ।

సమ్పాద్యో మహతా ధనేన సతతం భోజ్యశ్చ సాన్త్వైరితి
త్యక్త్వా మత్తగజం పదేఽస్య మహతః స్థాప్యః  కిమేతావతా ॥ ౩౮॥

ఉత్పన్నాః సరితాం హ్రదేషు  సుచిరం తత్రైవ  పుష్టాస్తతః 
ప్రాప్తాః  ప్రావృషి  సాగరం జలచరాస్తాసాం ముఖాదేవ యే ।

ద్విత్రైరేవ  దినైస్తిమిఙ్గిలకులస్యాసాద్య    కూటస్థతాం
మృష్యన్త్యద్య న తే రహస్యపి కృతాం నాదేయతాసఙ్కథామ్ ॥ ౩౯॥

పన్థాః  కర్దమితః  పయః కలుషితం హంసాః కృతా దూరతః
పీడ్యన్తే చ యదేవమర్థిన  ఇతి క్రూరారవైశ్చాతకాః   ।

సోఢాహే తవ హే పయోద సకలం శక్నోషి దాతుం స్వతః
కిం త్వం శీకరమేకమప్యుదధినా లోభో యది స్వీకృతః ॥ ౪౦॥

సర్వజ్ఞో యది శఙ్కరో యది మహాదేవో యది ప్రాయశో
దేవానామపి దైవతం  యది తదప్యాస్తామిదం దూరతః ।

ధుత్తూరైః   ఫణిభిః కపాలవలయైరన్యైశ్చ   తే సఙ్గతి -
శ్చూడాచన్ద్రకలే  న తావదుచితాయాచే బహిర్గమ్యతామ్  ॥ ౪౧॥

అస్యాం ప్రావృషి  చాతకైర్జలకణా   లబ్ధా న చేత్కిం తతో
భావిప్రావృషి  దాస్యతే ద్విగుణమిత్యభ్ర త్వయా గమ్యతే ।

ఏతేఽద్యైవ  లయం బ్రజన్తి   పృథుకైరేతత్కులీనోఽపి  చే-
దేకః ప్రాణితి  తావదేవ తదలం తత్రైవ  నః సంశయః ॥ ౪౨॥

వర్ణస్తేఽతిమనోరమః   శిరసి తే వాసో మృడానీపతేః
ప్రత్యేతవ్యతరం  చ కాఞ్చనమితి ప్రౌఢం  పునర్నామ తే ।

కిం కర్తవ్యమితఃపరం చ భవతా ధుత్తూర  లోకాః పున-
ర్న క్రీణన్తి   న చ స్పృశన్తి న చ వా పశ్యన్తి గన్ధప్రియాః   ॥ ౪౩॥

రాజ్యం యేన కృతం న తస్య శ‍ృణుమః కామస్య నామాధునా
యేషామేవ గిరః పురా పరభృతైస్తైరద్య   మౌనం ధృతమ్ ।

వ్యాప్తా యేన దిశో న సామ్ప్రతమసౌ మన్దానిలః  స్పన్దతే
కిం బ్రూమోఽవతరన్నిదాఘహతకో  విశ్వం నవం నిర్మమే ॥ ౪౪॥

పీయన్తాం తమసా దిశో విదధతాం నీచాః పిశాచాః స్మయం
వ్యాక్రోశన్తు  శివాః కియచ్చిరమసౌ కాలః సఖే స్థాస్యతి  ।

అద్యోదేష్యతి భానురేష్యతి దిశామద్య ప్రసాదో  ముఖే-

ధ్వద్య స్వాం ప్రకృతిం  గమిష్యతి మహీ కోక క్షణం క్షమ్యతామ్ ॥ ౪౫॥
మేఘా ఇత్యవతీర్య కేఽపి నభసః సర్వ పయో గృహ్ణతే

యాదాంసీతి సమాగతాస్తత ఇతోఽప్యన్యే రమన్తే సుఖమ్ ।
యస్తు స్వాన్తిక ఏవ తస్య మహతస్తాలస్య కాలాద్వహోః

శుష్కస్యాపి హి నోపయోగకణికాం పశ్యామి తేనాబ్ధినా  ॥ ౪౬॥
ఆక్రామన్తు  తమేవ చూతమపి చ క్రోశన్తు  రేఫోత్తరం

డిమ్భోఽస్మాకమసీతి వాభిదధతాం కాకా వరాకాః స్వయమ్ ।
గన్తవ్యం క్వ తతోఽన్యతః పరభృత క్షన్తవ్యమేతావద-
ప్యగ్రే కస్య నివేద్యతామిదమతిక్రాన్తో  వసన్తోఽధునా ॥ ౪౭॥

గన్తవ్యం శిశిరేణ నామ భవితవ్యం నామ చూతాఙ్కురై -

స్తానాస్వాద్య పికః కరిష్యతి తదా నామ స్వయం పఞ్చమమ్ ।
ఆస్తామేష తథావిధస్త్వమసి కిం కాక స్వతన్త్రస్య  తే

కాలోఽయం స్వర ఏష భోజ్యమిదమిత్యేషా కుతో యన్త్రణా  ॥ ౪౮॥
కాకామూర్ధ్ని  సుఖం వసన్తి శతశః శాఖాసు శాఖామృగా

ఘూకాః కోటరగహ్వరేషు మశకైర్దంశైశ్చ    సాన్ద్రం  తలమ్ ।
ఆధారః కియతామసి స్థిరతరం  శుద్ధం  చ లబ్ధం  యశః

పాన్థా నోపసరన్తి చేత్క్షతమితః  కిం వృక్షరాజస్య తే ॥ ౪౯॥
స్నిగ్ధశ్యామలకోమలం  దలమతిప్రచ్ఛాయశీతం  తలం

భూపర్యన్తవిలమ్బిజమ్భలఫలస్థూలం  చ వృత్తం ఫలమ్ ।
సమ్పశ్యన్విజనే వనే వ్యవసితస్తత్రైవ  వస్తుం సుఖం

పాన్థః  పాన్థముఖాద్విషద్రుమమముం   దైవాదవేత్య  ద్రుతః  ॥ ౫౦॥
వర్షన్త్వమ్బుముచస్తపన్తు   తపనా మథ్నన్తు దేవాసురా

బఘ్నన్తు ప్లవగాః  పతన్తు సరితో గఙ్గాదిమాః  సర్వతః ।
పుష్ణాతూత్పలబాన్ధవః   ప్రతినిశం  ముష్ణాతు  వా బాడబో

నాబ్ధిః  క్షుభ్యతి న ప్రసీదతి  తతో న క్షీయతే నైధతే  ॥ ౫౧॥
వాపీకూపతడాగపల్వలసరఃస్రోతస్వినీసారణీ -

తోయాభ్యుద్గమనిర్ఝరహ్రదజలాధారోదపానప్రపాః     ।
సమ్పన్నా ఉపజీవ్య యస్య విభవం సాక్షాత్ప్రణాల్యాపి వా

తస్మై  జీవన జీవనాయ సరితామీశాయ తుభ్యం నమః ॥ ౫౨॥
న హ్యుష్ణో న చ శీతలో జలనిధిలబ్ధప్రతిష్ఠోఽపి    స-
న్కస్త్వస్యాః ప్రకృతేరభు  చలయితుం శక్తస్త్రిలోకేష్వపి  ।

అద్యాపి జ్వలతాన్తరేవ విహితం కిం తావదౌర్వాగ్నినా
సాయం సాయముదిత్వరేణ శశినా తత్రైవ  వా కిం కృతమ్ ॥ ౫౩॥

రాజా విప్రకులస్య  యస్య తనయః సోమః స వారాన్నిధే-
యః సర్వాశ్రయణీయపాదకమలస్తస్యాశ్రయోఽయం   హరేః ।

ఆనీతశ్చులుకం స ఏవ చలుకేఽప్యన్తః ప్రవేశ్యేత  చే-
త్కః సంవేదితుమీహతే భగవతః కాలస్య లీలాయితమ్ ॥ ౫౪॥

దుగ్ధం  స్వాదు రసాదపీహ మధునో దగ్ధం  విషైర్వాసుకేః
సంవర్తవ్రతసాక్షిణో  జలచరా మన్థాద్రిణా   మారితాః ।

ప్రాణేభ్యోఽప్యధికాః  సురద్రుమముఖాః  ప్రాప్తాః  సమస్తా వ్యయం
కిఞ్చిద్రక్షితుమిచ్ఛతామృతమిహ  క్షీరాబ్ధినా  నాశితమ్ ॥ ౫౫॥

లబ్ధా శ్రీర్మురవైరిణా   పురభిదా లబ్ధః  స్వయం చన్ద్రమా
దేవైరప్సరసో  మణిద్విపహయాస్తత్స్వామినైవాహృతాః  ।

ఏకస్మై  స్వయమేకమేవ వితరత్యేతేషు చేత్సాగర-
స్త్రైలోక్యం  వశయేజ్జడస్తు  స వృథా విక్రమ్య  తైలుణ్ఠితః   ॥ ౫౬॥

కత్యశ్వాః కతి ధేనవః కతి గజాః కత్యద్భుతాః పాదపాః
సున్దర్యః  కతి సుధ్రువః  కతి మహారత్నాన్యనర్ఘాణ్యపి  ।

జాతైకా  కిల కన్యకా జలనిధేర్దాతుం  ప్రసక్తా  యదా
సర్వం తద్వ్యయితం తదా పరిణతౌ నామైకముచ్ఛేషితమ్  ॥ ౫౭॥

ప్రాగభ్యాగతయా  కిలాభ్రసరితా  సమ్ప్లావయన్త్యా  మహీ-

మమ్భోధిః స్వయమప్యపూర్యత సకృత్తత్తజ్జలాధారవత్   ।
ఆస్తేఽయం కథమక్షయో నిధిరపాం తే తే కథం వాసతే

నిర్వ్యాజామ్బుధరామ్బుదానసుకృతం సిద్ధం  తదిత్థం  పునః ॥ ౫౮॥
ఖాతం శీతలవారి వారిదకులశ్యామాభిరామద్రుమం

పాన్థశ్రాన్తిహరం    సరః పథి హృతం దుర్భిక్షమప్యమ్భసామ్ ।
యే త్వేతే భువి చాతకా ఇతి కదాప్యజ్ఞాతభౌమోదకా -

స్తే గృహ్ణన్తి   న చేదిహామ్బు కిమతో దైవేన  తే వఞ్చితాః ॥ ౫౯॥
భూమిష్ఠా అతిపావనీః సురభిలాః స్వాద్వీరపః సన్త్యజ-
న్యాచత్యమ్బుదమమ్బు చాతకగణో యత్తేన కిం సాధ్యతే ।

కిం తస్మై  ద్విగుణం ప్రవర్షతి   ఘనః కిం వా తపః సాధ్యతే
ప్రాగ్జన్మన్యవితీర్ణవారికణికః    పాపీ స ఇత్యూహ్యతే ॥ ౬౦॥

స్వాదూన్యేవ ఫలాని సన్తి సురభీణ్యేవ ప్రసూనాని  చ
స్వాన్తం చాప్యుపకర్తుమర్హతి  జనే సాధ్యం వనస్థేన  కిమ్ ।

భాగ్యం హ్యేతదతర్కితం వనతరోః పాన్థో యదా తాపస-
శ్ఛాయామస్య యదృచ్ఛయా ఫలవతీమధ్యాస్త గన్ధోత్తరామ్   ॥ ౬౧॥

పాన్థేషు  వ్యయితం ఫలం పథిషు యైర్నమ్రైః   సదా పాదపై -

ర్యైరప్యున్నతమౌలిగోపితఫలైః   కోణే నిలీయ స్థితమ్  ।
దావేన జ్వలతా ద్వయేఽపి ఖలు తే నిఃశేషితాః సామ్ప్రతం

పుణ్యం పాపమితి స్థితం  ద్వయమిదం తేషాం ద్వయానాం పృథక్ ॥ ౬౨॥
అధ్వన్యాః కిల మూలగర్తమధునాప్యాపూరయన్త్యశ్రుభి -
ర్వ్యాక్రోశన్త్యధునా   సబాన్ధవకులాః  సాయం ముహూర్తం ద్విజాః ।

ఇత్థం  యావదిమాని బిభ్రతి  శుచం భూతాన్యపి త్వత్కృతే
తావత్త్వం న గతోఽసి పాదప చిరం కీర్త్యాత్మనా వర్తసే ॥ ౬౩॥

జాయన్తే విజనే వనే క్షితిరుహోయద్యప్యమీ దుర్భగాః
సర్వే తే వటుభిస్తథాపి న తథా బోద్ధుం  క్షమాస్తుల్యవత్ ।

ఆక్రాన్తేష్వపి   తేషు కేషుచిదతిక్రూరక్రియైః    శ్వాపదై -

ర్గృహ్యన్తే  కతిచిద్యతః శమధనైర్బ్రహ్మర్షిభిః   పావనైః  ॥ ౬౪॥
నిద్రాలస్యశరీరసాదవమనాన్నద్వేషకాసజ్వర -
శ్వాసశ్వేతిమహిక్కికాప్రభృతయో మాసేషు మాతుర్ధ్రువాః  ।

జాతస్తత్క్షణమేవ  నశ్యతు శతం వర్షాణి  వా జీవతు
స్వర్గే వా పితరౌ దధాతు నరకే వా పాతయత్వ ఞ్జసా  ॥ ౬౫॥

నిఘ్నన్తోఽశనిభిస్తడిద్విలసితైశ్చక్షుర్హరన్తో   నృణాం
విధ్యన్తశ్చ శిలాశతైః  పరిచితాః ప్రాయేణ  ధారాధరాః ।

వర్షన్తో  నిభృతాశ్చిరం చ సమయే దృష్టాశ్చ  కేచిద్ధనా
యైరవ్యాజపరోపకారనిరతైర్జాత్యా    యశః స్థాపితమ్  ॥ ౬౬॥

నాక్ష్ణోర్గచ్ఛసి   గోచరం బహుతిథాన్మాసాన్నభస్యే పునః
సఙ్ఘీభూయ  సమేత్య వర్షసి  నిరుచ్ఛ్వాసం సమన్తాదపః ।

కాలం కాలమనువ్రజన్మితమితా  ముఞ్చస్యపశ్చేత్తతః
కిం జీమూత తవ ప్రణశ్యతి  కియత్ప్రాణన్త్వతః ప్రాణినః  ॥ ౬౭॥

భగ్నం భిత్తిభిరాలయైర్నిపతితం  స్రోతోభిరాప్లావితం 
విధ్వస్తం పశుభిశ్చ సఙ్ఘశ  ఇతి క్రోశన్తి   వృష్టే త్వయా ।

త్వయ్యుద్గృహ్ణతి   వారి వారిద జనా నశ్యన్త్యవశ్యం క్షణా-

కీర్తిం  చిన్తయ  దుర్లభాం  న గణయ క్షుద్రాన్గుణాన్మాదృశామ్   ॥ ౬౮॥
ఉత్పత్తిర్మలయే సముద్రనిలయే  పన్థా వృతో రాక్షసై -

స్తత్రత్యానపి  హన్త చన్దనతరూశ్ఛిన్దన్తి    సాంయాధికాః ।
వర్తన్తే  సవిధస్థితాశ్చ  సుఖినః శాఖోటముఖ్యా ద్రుమా -

స్తన్మన్యే కృతినస్తు తే తరుకులే యే నోపయోగక్షమాః ॥ ౬౯॥
గృహ్యన్తాం కరిణః ప్రసహ్య  వినిహన్యన్తాం వరాహా వృకా

భల్లూకాశ్చ  తరక్షవశ్చ పథికాః సన్తు త్వయా నిర్భయాః ।
ఆఖూన్కఙ్క ఖరాశశాననిమిషాన్కీటాన్పతఙ్గానపి

గ్రాహం  గ్రాహమహో  కియత్ప్రకటయస్యాఖేటకే పాటవమ్ ॥ ౭౦॥
యాదోభిర్వడవాగ్నినా జలనిధేర్యావత్పయో గృహ్యతే

కిం తావత్యుపయుజ్యతే శతతమోఽప్యంశః పయోద త్వయా ।
సౌజన్యం కిమితి బ్రవీమి  భవతః సర్వస్వమిత్థం  త్యజ-
న్ఖ్యాతః  ఖ్యాపయసే పయోధిమపి తం సర్వోపయోగక్షమమ్ ॥ ౭౧॥

మేఘః కశ్చిదచేతనః కియదపి స్వీకృత్య సిన్ధోః  పయః
కీర్తిం తస్య సముచ్చినోతి కియతీం ధర్మం కియచ్ఛాశ్వతమ్ ।

బ్రహ్మజ్ఞస్తపసాం    నిధిస్త్రిభువనఖ్యాతశ్చ  కుమ్భోద్భవః
సర్వస్వం వినియుజ్య తస్య కిమివ శ్రేయః  సమాపాదయత్ ॥ ౭౨॥

యచ్ఛైలేషు  యదర్ణవేషు  యదపి ప్రామాటవీజాఙ్గల  -
ప్రాయాసు  క్షితిషు క్షిపన్తి బహుశస్తోయం వృథా తోయదాః ।

దృష్టిస్తత్ర   న దీయతాం యది గుణగ్రాహీ  భవాన్యత్పునః
ర్గ్రామేషూపవనేషు  వా సకృదమీ వర్షన్తి   తద్గృహ్యతామ్  ॥ ౭౩॥

గ్రామేష్వేవ  సువృష్టయో  వినయవత్స్వేవ శ్రియః  పుష్కలా
ధీమత్స్వేవ కలాగమవ్యసనితా గోష్వేవ దుగ్ధస్థితిః   ।

వాగ్మిష్వేవ వివక్షుతేతి చ జగత్ప్రార్థ్యా  వ్యవస్థామిమాం
కిం వేధా విదధే పురేతి శ‍ృణుమో రామేఽపి రాజ్యస్థితిః  ॥ ౭౪॥

ఉన్మీలన్తి కియన్తి వా న కుసుమాన్యుష్ణద్యుతేరుద్గమే 
తత్త్వే తావతి బన్ధురిత్యతిసఖీత్యాదిత్యకాన్తేతి  చ ।

కీర్తిం  దత్తవతాం త్రిలోకవిదితామేవం  కవీనామృణం
కిం కృత్వేయమపాకరోతు జనుషాం కోట్యాపి నాలీకినీ ॥ ౭౫॥

విద్ధం  సాధు న సాధ్వివ ప్లుతమిదం  రే రే కథం విధ్యసీ-
త్యాఖ్యాతుం రణకౌశలం వయమపి ప్రౌఢాః  స్థితా  దూరతః ।

ఆక్రామన్రణమేదినీమపి   వహన్ఖఙ్గం   వికోశం కరే
వేత్తి స్వం చ పరం చ యద్యవహితో విక్రాన్తిరేషైవ    నః ॥ ౭౬॥

అమ్భోజేష్వతికోమలేషు విహరన్నన్తర్జలే  సంవిశ-
న్నజ్ఞాతాతపవాతవర్షమనయత్కాలం   చిరం యః సుఖమ్ ।

సోఽద్య ప్రావృషి  కేతకీమధివసన్భృఙ్గః  క్షతః కణ్టకై  -

రావిద్ధః  కరకోపలైరభిహతో  వాతైః  కథం వర్తతే ॥ ౭౭॥
బ్రూతే  స్వాగతమీక్షతే కృశమముం శ్రుత్వా  కథాః ఖిద్యతే

పక్షాభ్యామసకృత్ప్రమార్ష్టి రచయత్యుచ్చావచాశ్చాశిషః ।
ఉచ్ఛిన్నప్రసవాత్తరోరుపగతే  భృఙ్గే క్షుధా తామ్యతి

ప్రస్తౌతి  భ్రమరస్తు  పూర్ణజఠరో  నాహారవార్తామపి ॥ ౭౮॥
యే మృష్యన్తి సహాసికామపి బకైర్జాత్యా   న హంసాః స్వత-

స్తేష్వేకో జరసా విలుప్రగమనస్త్యక్తః   స్వకైః  ప్రావృషి  ।
తానేవానుసరన్బకాన్బహుతరం తచ్చేష్టితాని  స్తువం-
స్తజ్జాత్యై   స్పృహయన్కియత్కియదహో జాతిం నిజాం నిన్దతి  ॥ ౭౯॥

శుద్ధిం  స్వామనుచిన్య మీననివహైః  పూర్ణేఽపి  పద్మాకరే
స్వేనైవోపనతైర్మృణాలవలయైర్జీవన్తి      హంసాః సుఖమ్ ।

యే త్వేతే విమలాస్తతోఽపి చ బకా ధ్యానైకనిష్ఠాః   సదా
నిర్ద్వన్ద్వా   నిభృతాశ్చ బిభ్రతి  న తేయాదోభిరేవోదరమ్ ॥ ౮౦॥

యైర్జీవన్తి    సితచ్ఛదా న దురితం కస్యాపి యత్సఙ్గ్రహే
రోచన్తే న హి తే మృణాలవలయాః కస్మై  ప్రభూతా  అమీ ।

అప్యాసాయముపోష్య మీనపృథుకైర్యుక్త్యా  మహత్యార్జితై  -

రేకద్వైరపి  తృప్తిమేతి పరమాం హింసోపలబ్ధైర్బకః  ॥ ౮౧॥
అస్పృశ్యోఽస్తు మలీమసోఽస్త్వనియతాహారోఽస్త్వతోఽప్యుద్భటై -

ర్దోషైరస్తు   పరఃశతైః  పరివృతః కాకస్తతః కా క్షతిః ।
భుఙ్క్తే భోజ్యముపస్థితం  సముపహూయైవ  స్వయం బాన్ధవా -

న్యః సీదన్క్షుధయా  విచిన్తయ తతో ధన్యశ్చ పుణ్యశ్చ కః ॥ ౮౨॥
భృత్యాస్తే బిభృమస్తు తాన్వయమిమే క్షుద్రా బృహన్తో వయం

జాతౌ పక్షవతామమీ తు కలకణ్ఠాః  కాలకణ్ఠా వయమ్ ।
ఇత్యుద్భావయసే కుహూముఖకులాదుత్కర్షమేవాత్మనః

కణ్ఠే పాతయితా కదా ఖలు భవాన్కాక స్వరం పఞ్చమమ్ ॥ ౮౩॥
కేనాధ్యాపితమాస్థితం  క్వ ను కదాధీతం క్వ వా వర్తితం

తద్విశ్రామ్యతు  కుత్ర జాతమథ కైః  పుష్టం  తదాలోచ్యతామ్ ।
కాలే సోఽపి కుహూముఖోయది జగత్కర్ణామృతం  కూజతి

ప్రాగ్జన్మార్జితభాగ్యవైభవమిదం     కః స్తోతుమీష్టే కవిః ॥ ౮౪॥
కీటః కశ్చన వృశ్చికః కియదయం ప్రాణీ  కియఞ్చేష్టతే

కో భారో హననేఽస్య జీవతి స వా కాలం కియన్తం పునః ।
నామ్నోఽప్యస్య కియద్విభేతి జనతా దూరే కియద్ధావతే

కిం బ్రూమో  గరలస్య దుర్విషహతాం పుచ్ఛాగ్రశూకస్పృశః  ॥ ౮౫॥
కిం చన్ద్రో  న పురా బభూవ కిమిమే వృక్షాః పురా నాభవ-
న్కిం సృష్టా అధునా పికా మధుకరా అద్యోదపద్యన్త కిమ్ ।

సాహఙ్కారమముం ప్రపఞ్చమఖిలం  భోక్తుం యదా ప్రాణినాం
ప్రాసీదద్రుహిణస్తదా   సముదభూదాశ్చర్యచర్యో మధుః ॥ ౮౬॥

ఆయాసానవిచిన్తయన్నగణయల్లాఁభం  తతః కిఞ్చిద-
ప్యమ్భో ముఞ్చతి కీర్తిమాత్రశరణో  ధారాధరః సర్వతః ।

తద్యత్నాదుపయుజ్య వర్ధయతు  వా దాతుర్యశః శాశ్వతం
మౌఢ్యాదేతదుపేక్ష్య నాశయతు వా లోకః ప్రమాణం  తతః ॥ ౮౭॥

వృత్తిం వర్తయితుం  నిజాం విషహరా గృహ్ణన్తు  సర్వాన్నరా
గృహ్ణన్తు  క్షుధితాస్తదేకవిహితాహారా మయూరాశ్చ వా ।

నాజిఘ్రన్తి   చ యే కదాపి నకులాస్తే హన్త కిం కారణం
దర్శం దర్శమనుద్రవన్తి   భుజగాన్ద్వేధా  చ విచ్ఛిన్దతే  ॥ ౮౮॥

ఖాదన్తి క్షుధితాస్తృణాని తృషితా గృహ్ణన్త్యపో   నిర్ఝరే
సీదన్తో గిరికన్దరాసు  హరిణా యేఽమీ క్వచిచ్ఛేరతే ।

వ్యాధవ్యాఘ్రదవానలప్రభృతయస్తేష్వేవ   సన్నాహిన-
స్తద్వా తిష్ఠతు  ఘాతయన్తి మునయోఽప్యేతాన్కథం చర్మణి ॥ ౮౯॥

ఘ్నన్త్వేకత్ర తరక్షవో మృగకులం దావా దహన్త్యన్యతో
వ్యాధా వీతభయాః పరత్ర శతశో విధ్యన్తి గృహ్ణన్తి   చ ।

కిం త్వం వేత్సి కథామిమాం మృగపతే నిద్రాసి  కోణే క్వచి-
ద్దిష్ట్యా   చేదవబుధ్యసే శమయసి ద్విత్రాన్వృథా  దన్తినః ॥ ౯౦॥

దుర్ధర్షోఽసి   వనేచరోఽసి క ఇదం నేత్యాహ కిం తు స్వతో
జానీషే న హితాహితం న ఖలు తజ్జిజ్ఞాససే   వాన్యతః ।

తద్గృహ్ణన్తి    నియన్త్రయన్తి  నిగలైస్త్వాం  తాడయన్త్యఙ్కుశై -

రారోహన్తి చ వారణేన్ద్ర  మశకప్రాయా  మనుష్యా అపి ॥ ౯౧॥
అహ్నస్త్రిశ్చతురమ్బుభిః  స్నపయసి స్వం పుష్కరావర్జితై  -

ర్భుఙ్క్షే మేధ్యతరాణి భద్ర తరుణాన్యశ్వత్థపత్రాణి   చ ।
పుణ్యారణ్యచరోఽసి న ప్రవిశసి  గ్రామం  సకృత్కుఞ్జర

జ్ఞానం  చేత్కియదప్యుదేతి న సమా బ్రహ్మర్షయోఽపి   త్వయా ॥ ౯౨॥
హన్యన్తే కతి జన్తవో వనచరైర్నిత్యం  కతి శ్వాపదై -

ర్గృహ్యన్తే  కతి కూటయన్వరచనైః  క్షోణీభృతాం ప్రీతయేమ్  ।
ఏతావత్యపి విప్లవే  న భజసే కస్యాపి దృగ్గోచరం

స్వచ్ఛన్దశ్చ  సృగాల ఖేలసి పునస్తుల్యం వనగ్రామయోః  ॥ ౯౩॥
అస్తి స్వర్ణమయోఽద్రిరస్తి    విషయః క్షుత్తృడ్భరావర్జితః

సన్తి  క్షీరఘృతాకరా జలధయః సన్తి ద్రుమాః  కామదాః ।
కిం నస్తచ్చరితాద్భుతశ్రవణతః  సాధ్యం క్షుధా తామ్యతాం

దృష్టం  యత్సవిధే విధేహి సుమతే తత్రైవ  సర్వం శ్రమమ్  ॥ ౯౪॥
అస్త్యత్నైవ  కిలార్ణవే  తదమృతం తత్రైవ  హాలాహలః

సన్త్యస్మిన్మలయే పటీరతరవస్తత్నైవ  వాతాశనాః ।
యద్యద్వస్త్వభిజాతమస్తి సవిధే తత్తద్దురాపం  నృణాం

ప్రాప్తవ్యం   రసనాఞ్చలే కరతలే భాలే చ వేధా న్యధాత్ ॥ ౯౫॥
తావచ్చైధితమేధితవ్యమవనౌ యావన్మహద్భిర్ద్రుమై  -

శ్ఛాయాభిః కుసుమైః  ఫలైశ్చ  పథికాః శక్త్యా సమారాధితాః ।
కాలోఽయం మమ జీర్యతః పతితుమిత్యాస్తే తరోరాశయే

పాన్థానాం  చ పతత్రిణాం  చ హృదయే జాతోఽయమస్మిన్క్షణే  ॥ ౯౬॥
దృష్టిఘ్రాణవిషాన్ఫణాధరపతీనష్టాపి    దృష్ట్యా  స్వయం

రోద్ధుం  ద్రావయితుం  వినాశయితుమప్యవ్యాహతప్రక్రమః   ।
మార్జారాన్నకులాంశ్చ  కిం ఖగపతిః సాహ్యే వృణోత్యాత్మనః

కిం ప్రత్యర్థికులస్య   వృత్తిద ఇతి ప్రద్వేష్టి  వా మారుతమ్ ॥ ౯౭॥
అధ్వన్యాన్కతి రున్ధతే  కతి దృఢాన్భిన్దన్తి   తోయాకరా-

న్కేదారాన్కతి మజ్జయన్తి  కతి చ వ్యాపాటయన్తి ద్రుమాన్  ।
వాహిన్యః క్షణలుప్తవారివిభవా వన్యా అవన్యామిమా

యః సిన్ధుః  సకలాశ్రయః  స తు పునః కుత్రేతి  న జాయతే ॥ ౯౮॥
కా ద్యౌః కిం బలిసద్మ కా వసుమతీ స్యాత్సర్వమేతద్యది

ప్రత్యక్షం  న భవేత్కదాచిదపి కిం తే సర్వసన్దర్శినః  ।
భ్రామ్యన్తః  ప్రలపన్తు  నామ విదితం మణ్డూక  సమ్యక్త్వయా

ముక్త్వేమం పరమం కుకూపమితరత్కిం నామ సమ్భావ్యతే ॥ ౯౯॥
త్వద్గర్భే  సుఖమాసతే ఫణిపతిశ్రీకూర్మదిగ్దన్తినః  

ప్రత్యక్షా  కులభూభృతాం స్థితిరపి  త్వయ్యమ్బ సర్వంసహే ।
యే త్వేతే బిభృమో వయం భువమితి స్వం ఖ్యాపయన్తే యశో

నిఃశఙ్కం నిరపత్రపం  చ తదిదం నః కర్ణశూలాయతే  ॥ ౧౦౦॥

అన్యాపదేశశతకమ్

భూతానాం ప్రభవస్థితిప్రవిలయాస్త్వయ్యేవ    విశ్వమ్భరే
త్వద్గర్భే  నను తే రసాతలజుషో దైత్యాః  ఫణీన్ద్రాశ్చ  యే ।

త్వం సర్వైరుపజీవ్యసే  దివిచరైస్త్వత్తోఽపి   కిఞ్చిత్పరం
న స్యాత్స్యాదపి తన్నిరస్తవిషయం బ్రహ్మ  త్వమేవాసి నః ॥ ౧౦౧॥

ఇతి శ్రీనీలకణ్ఠదీక్షితవిరచితం   అన్యాపదేశశతకం సమ్పూర్ణమ్  ॥

